
Nastavni predmet Nauka o ishrani ima važnu ulogu u okviru srednjoškolskog obrazovanja jer učenicima pruža 

temeljna znanja i vještine potrebne za razumijevanje hrane, njenog sastava, funkcije i uticaja na zdravlje. 

Izučavanje ovog nastavnog predmeta doprinosi ne samo profesionalnoj pripremljenosti učenika, već i 

njihovom općem obrazovanju i razvoju ključnih kompetencija koje su važne za svakodnevni život i odgovorno 

građanstvo. 

Nastavni predmet Nauka o ishrani osposobljava učenika za razumijevanje uloge hrane u očuvanju zdravlja, 

sprječavanju bolesti i unapređenju kvaliteta života. Kroz sistematski pristup učenici stiču znanja o nutritivnim 

i energetskim vrijednostima hrane, probavi, metabolizmu, osnovama pravilne prehrane, higijensko-

zdravstvenim aspektima ishrane, kao i o povezanosti ishrane sa savremenim izazovima poput pretilosti, 

poremećaja u ishrani i hroničnih nezaraznih bolesti. Time se razvija svijest o važnosti zdravih životnih navika i 

formira temelj zdravstvene pismenosti. Nauka o ishrani ima izraženu interdisciplinarnu komponentu. Ovaj 

nastavni predmet povezuje znanja iz biologije, hemije, medicine, društvenih nauka i tehnologije. Učenici kroz 

integraciju ovih znanja razvijaju cjelovit uvid u to kako prehrambene navike, način prerade i pripreme hrane, 

kao i društveni i kulturni faktori, utiču na zdravlje pojedinca i zajednice. Tako se potiče razvoj sposobnosti 

kritičkog mišljenja i evaluacije prehrambenih informacija, naročito u kontekstu savremenih izvora informacija 

poput društvenih mreža i reklama. Odgojno – obrazovni ishodi definisani su tako da omogućuju povezivanje 

teorije s praktičnom primjenom. Učenici se osposobljavaju za analizu prehrambenih navika, čitanje deklaracija 

na proizvodima, prepoznavanje specifičnih potreba različitih populacijskih grupa (djeca, trudnice, sportisti, 

stariji i bolesni), kao i za izradu jednostavnih prehrambenih planova. Uče se osnovama dijetoterapije, načelima 

održive ishrane i odgovornog ponašanja prema resursima hrane, što uključuje i ekološku svijest o uticaju 

prehrambene industrije na okolinu. Nauka o ishrani značajno doprinosi razvoju ključnih kompetencija 

definisanih kurikulumima savremenog obrazovanja: komunikacijskih vještina, digitalne i zdravstvene 

pismenosti, rješavanja problema, timskog rada, samostalnosti, inicijative i etičkog odlučivanja. U kontekstu 

svakodnevnog života, učenici se osposobljavaju da donose informisane i odgovorne odluke vezane za 

prehranu, što ima dugoročan uticaj na njihov lični i profesionalni razvoj. Također, Nauka o ishrani ima značajan 

potencijal za međupredmetno povezivanje sa drugim nastavnim predmetima, čime se omogućuje integrisano 

učenje i razumijevanje kompleksnih tema. Učenici se uče i osnovama mjerenja, laboratorijske analize i 

evaluacije podataka, čime se jačaju naučne kompetencije. U današnjem svijetu, gdje su poremećaji u ishrani, 

loše prehrambene navike i lažne informacije o dijetama sve prisutniji, obrazovanje iz oblasti ishrane ima 

presudnu ulogu u zaštiti zdravlja mladih generacija. Nauka o ishrani stoga nije samo nastavni predmet koji se 

odnosi na ishranu, to je obrazovni alat koji pomaže učenicima da postanu informisani, odgovorni i zdravstveno 

osviješteni pojedinci, sposobni da doprinesu vlastitom zdravlju i zdravlju zajednice. U konačnici, nastavni 

predmet Nauka o ishrani obogaćuje srednjoškolsko obrazovanje kroz doprinos razvoju znanja, praktičnih 

vještina i vrijednosti koje su primjenjive u svim aspektima života, od ličnog zdravlja do odgovornog djelovanja 

u društvu. 

U nastavi Nauke o ishrani težimo ka ostvarenju sljedećih ciljeva: 

 Razumijevanje osnovnih pojmova u ishrani, uključujući nutritivne vrijednosti i njihov utjecaj na 

zdravlje, s posebnim naglaskom na povezanost s različitim strukama. 

 Razumijevanje osnovnih procesa metabolizma hrane (varenje, apsorpcija, transport) i njihovih veza sa 

zdravljem, kako bi se osigurala kvaliteta hrane i pravilna prehrana. 

 Razvijanje sposobnosti prepoznavanja i prilagođavanja prehrambenih režima i dijeta različitim 

prehrambenim potrebama. 

 Razvijanje svijesti o važnosti zdrave ishrane, dijetalnih režima i ekoloških aspekata ishrane, uključujući 

odgovornost prema zdravlju potrošača i okolišu. 

 

 

 

 

 

 

 

 

 

 

 

 

 

 

 

 

 

 

 

 

 

PK2 – Ciljevi učenja i podučavanja 

         Predmetni kurikulum nastavnog predmeta Nauka o ishrani koncipiran je kroz dvije oblasti: 

A. Ishrana i zdravlje 

B. Nutritivna  strategija i praksa 

 

 

 

 

 

 

Oblast: A - Ishrana i zdravlje 

Ova oblast obuhvata znanja i vještine koje učenici trebaju usvojiti kako bi razumjeli osnovne principe 
pravilne ishrane i njihovu ulogu u očuvanju zdravlja. U ovoj oblasti, učenici se upoznaju s osnovnim 
hranjivim tvarima, njihovim funkcijama i izvorima, te razmatraju važnost uravnotežene ishrane u prevenciji 
bolesti. Učenici razvijaju sposobnost analize prehrambenih navika i planiranja jelovnika prema načelima 
zdrave ishrane, uzimajući u obzir nutritivnu i energetsku vrijednost namirnica. Kroz ovu oblast, učenici 
također stiču razumijevanje procesa probave i metabolizma, od faza probave hrane do uloge enzima i 
osnovnih metaboličkih procesa. Povezujući metabolizam s energetskim potrebama organizma, učenici 
postaju sposobni interpretirati kako ishrana utiče na zdravlje i energiju. Dodatno, ova oblast pokreće svijest 
o prepoznavanju prehrambenih poremećaja poput alergija, intolerancija, celijakije i bolesti uzrokovanih 
deficitom ili suficitom nutrijenata, kao što su rahitis, gojaznost ili skorbutski poremećaji. Učenici stiču 
vještinu prepoznavanja tih poremećaja te razvijaju odgovoran pristup u prevenciji istih. 
Ishrana kao sredstvo za očuvanje zdravlja i prevenciju bolesti postaje središnji element ove oblasti, 
omogućujući učenicima da razviju kritičko mišljenje u analizi vlastitih prehrambenih navika i da savjesno 
primjenjuju stečena znanja kako bi unaprijedili svoje zdravlje i dobrobit. 

Oblast B – Nutritivna strategija i praksa 

Ova oblast fokusira se na primjenu specifičnih nutricionističkih principa u različitim kontekstima. Učenici 
stiču vještine i znanja u području dijetoterapije, odnosno primjene prehrambenih strategija u liječenju 
najčešćih bolesti kao što su dijabetes, hipertenzija, gastritis i drugi zdravstveni problemi.  Kroz ovu oblast, 
učenici razvijaju sposobnost analize i identifikacije prehrambenih restrikcija i preporuka specifičnih za 
različite bolesti, kao i sposobnost izrade dijetalnih planova koji odgovaraju potrebama oboljelih osoba. 
Osim toga, učenici se usmjereni na kreiranje individualiziranih prehrambenih planova, uzimajući u obzir 
specifične životne stilove, zdravstveno stanje i ciljeve pojedinca. Kroz procjenu zdravstvenih podataka i 
prehrambenih navika, učenici se osposobljavaju za prilagđavanje prehrambenih preporuka, što uključuje 
i izradu planova koji će podržati optimalno zdravlje i blagostanje. Oblast također obrađuje teme 
poremećaja u ishrani, kao što su anoreksija, bulimija i pretilost, te omogućava učenicima da prepoznaju 
uzroke i posljedice ovih poremećaja. Razvijaju sposobnost analize prehrambenih navika koristeći različite 
metode, uključujući digitalne alate, te predlažu mjere za prevenciju i intervenciju u kontekstu 
poremećaja u ishrani. 
Učenici također stiču znanja o prehrambenim potrebama različitih populacijskih grupa, kao što su djeca, 
adolescenti i starije osobe, te razumiju kako prehrambene potrebe variraju kroz životni ciklus. Na osnovu 
tih saznanja, učenici će biti sposobni razviti prehrambene planove koji su prilagođeni specifičnim 
potrebama i fazama života, podržavajući zdravlje kroz sve faze životnog ciklusa. 
 

PK3 – Oblasna struktura predmetnog 
kurikuluma 

A 
OBLAST: Ishrana i zdravlje 

Ishod učenja 

A.I.1. Objašnjava osnovne 
principe pravilne ishrane i 
njihovu ulogu u 
održavanju zdravlja i 
prevenciji bolesti. 

 

A.I.2. Analizira 
prehrambene navike i 
planira jelovnike u skladu 
s principima zdrave 
ishrane. 

 

A.I.3. Objašnjava procese 
probave i metabolizma 
hrane u organizmu. 

 

A.I.4. Prepoznaje 
prehrambene 
poremećaje i predlaže 
mjere za njihovu 
prevenciju. 

Indikatori 
A.I.1.1. Opisuje osnovne hranjive tvari i njihove funkcije u organizmu. 
A.I.1.2. Objašnjava važnost uravnotežene prehrane. 
A.I.1.3. Povezuje prehrambene navike s prevencijom bolesti. 
A.I.1.4. Navodi primjere posljedica nepravilne ishrane po zdravlje (npr. 
gojaznost, manjak vitamina, bolesti srca). 
 
 
 
A.I.2.1. Evaluira prehrambene navike pojedinca. 
A.I.2.2. Prepoznaje nutritivne nedostatke ili viškove. 
A.I.2.3. Kreira jednostavne jelovnike za uravnoteženu ishranu na osnovu 
nutritivne i energetske vrijednosti namirnica. 
 
 
A.I.3.1. Opisuje faze probave i uloge organa za varenje. 
A.I.3.2. Objašnjava ulogu enzima u procesima varenja. 
A.I.3.3. Objašnjava osnovne metaboličke procese. 
A.I.3.4. Povezuje metabolizam s energetskim potrebama organizma. 
 
A.I.4.1. Razlikuje prehrambene alergije, intolerancije i celijakiju. 
A.I.4.2. Navodi primjere bolesti uzrokovanih deficitom i suficitom nutrijenata 
(npr. skorbut, rahitis, gojaznost). 
A.I.4.3. Objašnjava mjere prevencije bolesti izazvanih nepravilnom ishranom. 

KLJUČNI SADRŽAJI 

Hranjive tvari (proteini, ugljikohidrati, masti, vitamini, minerali, voda), Funkcija hranjivih tvari, 
Uravnotežena prehrana, Energetske i nutritivne potrebe, Prehrambene navike, Prevencija bolesti putem 
ishrane (npr. dijabetes, gojaznost, kardiovaskularne bolesti), Prehrambene navike, Nutritivni nedostatci i 
viškovi, Jelovnik/dnevni i sedmični plan ishrane, Prehrambena piramida i/ili tanjir pravilne ishrane, 
Individualizacija ishrane, Procjena ishrane (metode: dnevnik ishrane, frekvencijski upitnici) Organi za 
varenje i njihova funkcija (usta, jednjak, želudac, crijeva, jetra, pankreas), Mehanička i hemijska probava, 
Apsorpcija nutrijenata, Metabolizam (anabolizam, katabolizam), Energija iz hrane (ATP, kalorije), Bazalni 
metabolizam i energetska potrošnja, Prehrambeni poremećaji (alergije na hranu, intolerancije, celijakija), 
Simptomi i posljedice (npr. osip, bol u stomaku, hronični umor, anemija), Dijagnostičke metode 
(eliminacijska dijeta, laboratorijski testovi), Prilagodba prehrane (npr. bezglutenska dijeta, izbjegavanje 
alergena), Prevencija poremećaja ishranom i edukacijom. 

 Srednje  

Godine učenja i podučavanja predmeta: 1 

PK4 – Odgojno-obrazovni ishodi 

PREPORUKE ZA OSTVARENJE ISHODA 

1. Mogućnosti efikasnog učenja i podučavanja – metodičke smjernice 

Metodičke smjernice za realizaciju ishoda učenja iz oblasti Ishrana i zdravlje temelje se na aktivnom učenju, 
povezivanju teorijskih sadržaja sa svakodnevnim životom i poticanju učenika na kritičko razmišljanje o 
prehrani i zdravlju. Nastavni proces treba biti osmišljen tako da učenici razvijaju razumijevanje osnovnih 
principa pravilne prehrane kroz konkretne primjere i praktične aktivnosti. 

Uvodni dio nastave može započeti aktiviranjem postojećeg znanja učenika putem diskusije, analize 
ilustracija prehrambene piramide ili uvida u vlastite prehrambene navike. Takvi uvodi stvaraju tematski 
kontekst i motivišu učenike da učestvuju u nastavnim aktivnostima. Vizuelni materijali, dijagrami, 
interaktivne prezentacije i video-snimci o probavi i metabolizmu doprinose lakšem razumijevanju fizioloških 
procesa, dok upotreba modela organa ili simulacija omogućava učenicima da vizueliziraju složene funkcije 
tijela povezane s ishranom. 

U grupnom i individualnom radu, učenici mogu analizirati jelovnike, izrađivati personalizovane planove 
ishrane i evaluirati prehrambene navike u skladu s principima zdrave ishrane. Korištenje aplikacija i 
digitalnih alata za izračunavanje kalorijskih i nutritivnih vrijednosti dodatno osnažuje primjenu znanja u 
praktičnom kontekstu. Kroz studije slučaja i radioničarski pristup, učenici razvijaju sposobnost 
prepoznavanja prehrambenih poremećaja i uče kako predložiti mjere za prevenciju i prilagodbu prehrane 
specifičnim potrebama. 

Poseban naglasak treba staviti na poticanje učenika da razvijaju odgovoran odnos prema hrani i zdravlju, te 
da prepoznaju važnost informisanih prehrambenih odluka. Diskusije, argumentacija i prezentacije vlastitih 
stavova doprinose razvoju kompetencija kritičkog mišljenja i funkcionalne pismenosti. Kroz ovakav pristup 
učenici ne samo da stiču znanje, već i razvijaju svijest o zdravim životnim navikama i odgovornosti prema 
vlastitom zdravlju i okolišu. 

2. Mogućnost ostvarivanja međupredmetne povezanosti – međupredmetne korelacije 

Ovaj nastavni predmet korelira sa mnogim stručno – teorijskim nastavnim predmetima koji izučavaju 
energetske transformacije, način obrade i pripreme hrane kao i sa nastavnim predmetom Građansko 
obrazovanje/Demokratija i ljudska prava tematiziranjem etičkih i društvenih aspekata prehrane, npr. 
rasipanje hrane, pristup zdravoj hrani, uticaj prehrambene industrije, ekološke i etičke dileme u vezi s 
ishranom, te sa Tjelesnim i zdravstvenim odgojem kroz povezivanje ishrane s tjelesnom aktivnošću, 
energetskim potrebama sportista, zdravim stilovima života i prevencijom gojaznosti. 

3. Mogućnosti odgojnog djelovanja i razvoja ključnih kompetencija – kompetencijski pristup 

Kroz nastavne sadržaje iz oblasti Ishrana i zdravlje, učenici razvijaju niz ključnih kompetencija koje nadilaze 
usko stručno znanje i doprinose njihovom ukupnom obrazovnom i ličnom razvoju. U prvom redu, podstiče 
se kompetencija za učenje, jer učenici aktivno istražuju, povezuju teorijska znanja sa svakodnevnim životom 
i razvijaju strategije samostalnog usvajanja i primjene informacija o zdravoj ishrani, probavi i metabolizmu. 
Time se stvara temelj za doživotno učenje i odgovorno donošenje odluka u vezi sa zdravljem. 

Također se razvija kompetencija za lični i društveni razvoj, jer učenici analiziraju prehrambene navike, 
prepoznaju moguće zdravstvene rizike i osnažuju se da brinu o vlastitom zdravlju. Pritom postaju svjesni 
šire društvene odgovornosti prema očuvanju zdravlja zajednice i okoliša, što doprinosi izgradnji zdravijih i 
održivijih životnih stilova. U komunikaciji s vršnjacima i nastavnicima, učenici vježbaju komunikacijsku 
kompetenciju, izražavajući se jasno, argumentovano i uz upotrebu odgovarajuće terminologije, posebno 
kada iznose svoje mišljenje o prehrambenim navikama ili predstavljaju rezultate rada. 

Analizom konkretnih situacija, poput planiranja jelovnika ili identifikacije nutritivnih poremećaja, učenici 
razvijaju kompetenciju za rješavanje problema, što ih osnažuje da kritički razmišljaju, procjenjuju 
informacije i predlažu funkcionalna rješenja. Upotreba digitalnih alata u učenju – od istraživanja izvora do 
kreiranja prezentacija ili jelovnika – potiče digitalnu kompetenciju, koja je nužna za snalaženje u 

savremenom društvu. Konačno, u situacijama kada se od učenika traži da osmisle jelovnike prema različitim 
potrebama korisnika, razvija se i poduzetnička kompetencija, jer učenici razmišljaju kreativno, organizuju 
informacije i razmatraju realne zahtjeve tržišta i korisnika. 

B 
Nutritivna strategija i praksa 

Ishod učenja 

B.I.1. Primjenjuje principe 
dijetoterapije u kontekstu 
najčešćih bolesti. 

 

 

B.I.2. Kreira individualne 
prehrambene planove u 
skladu sa životnim stilom 
i zdravljem pojedinca. 

 

B.I.3. Objašnjava 
poremećaje u ishrani i 
propagira razvoj zdravih 
prehrambenih navika. 
 

 

B.I.4. Objašnjava 
prehrambene potrebe 
različitih populacijskih 
grupa. 

Indikatori 
B.I.1.1. Objašnjava prehrambene potrebe kod bolesti: dijabetes, hipertenzija, 
gastritis. 
B.I.1.2. Identifikuje prehrambene restrikcije i preporuke kod pojedinih bolesti. 
B.1.1.3. Kreira osnovne dijetalne planove prilagođene određenim oboljenjima 
i stanju organizma. 
 
B.I.2.1. Prikuplja relevantne informacije o prehrambenim navikama i 
zdravstvenom stanju pojedinca. 
B.I.2.2. Procjenjuje podatke kako bi utvrdio nutritivne potrebe pojedinca. 
B.I.2.3. Prilagođava prehrambeni plan individualnim ciljevima, potrebama i 
okolnostima. 
 
B.I.3.1. Identifikuje vrste poremećaja u ishrani (anoreksija, bulimija, pretilost). 
B.I.3.2. Objašnjava moguće uzroke i posljedice poremećaja u ishrani. 
B.I.3.3. Analizira prehrambene navike pomoću osnovnih alata i metoda (ručno 
ili putem digitalnih aplikacija). 
B.I.3.4. Predlaže mjere za prevenciju i intervenciju kod poremećaja u ishrani. 
 
 
B.I.4.1. Objašnjava prehrambene potrebe djece, adolescenata i starijih osoba. 
B.I.4.2. Objašnjava promjene prehrambenih potreba kroz životni ciklus. 
B.I.4.3. Povezuje potrebe za energijom i nutrijentima sa fazom životnog 
ciklusa i aktivnostima. 
B.I.4.4. Kreira plan ishrane prilagođen specifičnoj grupi. 

KLJUČNI SADRŽAJI 

Osnovni principi dijetoterapije, Prehrambene potrebe kod najčešćih bolesti: dijabetes melitus, hipertenzija, 
gastritis i čir, bubrežne bolesti, srčane bolesti. Dozvoljene i zabranjene namirnice po oboljenjima. Praktični 
primjeri dijetalnih jelovnika. Procjena prehrambenog statusa i navika (anketni upitnici, dnevnik prehrane). 
Utvrđivanje nutritivnih potreba pojedinca. Uticaj životnog stila (aktivnost, radno vrijeme, stres) i 
zdravstvenog stanja na prehranu. Prilagođavanje ishrane ličnim ciljevima (npr. mršavljenje, povećanje mase, 
održavanje zdravlja). Korištenje digitalnih aplikacija i kalkulatora za planiranje prehrane. Vrste poremećaja: 
anoreksija, bulimija, pretilost. Promocija zdravih prehrambenih navika. Specifičnosti prehrane. Uloga fizičke 
aktivnosti i zdravstvenog stanja u planiranju prehrane. 

PREPORUKE ZA OSTVARENJE ISHODA 

1. Mogućnosti efikasnog učenja i podučavanja – metodičke smjernice 

U ovoj oblasti učenici usvajaju napredna znanja i vještine koje povezuju teoriju o ishrani sa stvarnim 
zdravstvenim i životnim kontekstima. Nastavni proces treba biti usmjeren na razvijanje sposobnosti 
primjene principa dijetoterapije u vezi s najčešćim bolestima, kao i na izradu individualnih prehrambenih 
planova u skladu s potrebama pojedinca. U tom smislu, preporučuje se korištenje studija slučaja, analiza 
konkretnih primjera i simulacija dijetetskih savjetovanja. Važno je podsticati učenike da istražuju, prikupljaju 
i interpretiraju informacije o prehrambenim navikama i zdravstvenom stanju, te da na temelju tih podataka 

izrađuju odgovarajuće prehrambene strategije. Primjena digitalnih alata i aplikacija za analizu prehrane 
može biti vrlo korisna. Kroz grupni i individualni rad učenici se osposobljavaju za prepoznavanje poremećaja 
u ishrani, analiziraju njihove uzroke i posljedice te razvijaju strategije za prevenciju i intervenciju. Diskusije i 
debate na teme o uticaju medija, društvenih mreža i trenda na prehrambene navike dodatno doprinose 
razvoju kritičkog mišljenja i stavova o zdravoj ishrani. Tokom realizacije ishoda učenja, vezanih za 
prehrambene potrebe različitih populacijskih grupa, nastavnici mogu koristiti komparativne analize i 
zadatke u kojima učenici kreiraju jelovnike za djecu, adolescente, trudnice ili starije osobe. Važno je razvijati 
empatiju i svijest o različitostima potreba u ishrani, kao i o važnosti individualnog pristupa. Nastava treba 
biti aktivna, funkcionalna i povezana s praksom, uz kontinuirano davanje konstruktivne povratne 
informacije učenicima. 

2. Mogućnost ostvarivanja međupredmetne povezanosti – međupredmetna korelacija 

Nastavni predmet Nauka o ishrani nudi brojne mogućnosti za međupredmetnu povezanost sa drugim 
nastavnim predmetima kao što su Tjelesni i zdravstveni odgoj, Biotehnologija i Praktična nastava, čime se 
omogućava dublje razumijevanje i primjena znanja u stvarnom kontekstu. Povezanost sa nastavnim 
predmetom Tjelesni i zdravstveni odgoj ogleda se u analizi nutritivnih potreba učenika koji se aktivno bave 
fizičkom aktivnošću. Učenici povezuju unos energije, ugljikohidrata, proteina i tečnosti s vrstom i 
intenzitetom fizičkog napora. Kroz izradu personalnih prehrambenih planova, učenici razvijaju sposobnost 
planiranja ishrane u skladu s potrebama sportista ili rekreativaca, što jača i njihove kompetencije za 
savjetodavni rad u budućem zanimanju. U nastavnom predmetu Biotehnologija učenici istražuju ulogu 
mikroorganizama u proizvodnji hrane, važnost probiotika te učinke fermentacije. Ta znanja se povezuju sa 
sadržajima koji se odnose na prehrambene poremećaje i prevenciju istih posebno u kontekstu uticaja 
industrijske i funkcionalne hrane na zdravlje. Praktična nastava omogućava učenicima da teorijska znanja iz 
Nauke o ishrani konkretizuju kroz radne zadatke: planiranje i priprema obroka za specifične populacijske 
grupe (npr. dijabetičare, starije osobe, djecu), vođenje dnevnika ishrane, analiza nutritivne vrijednosti 
obroka te evaluacija prehrambenih planova izrađenih u nastavi. Ova međupredmetna povezanost 
omogućava učenicima sticanje funkcionalnog znanja, razvija njihove analitičke i praktične vještine te jača 
svijest o važnosti pravilne prehrane kao dijela zdravog životnog stila. 

3. Mogućnosti odgojnog djelovanja i razvoja ključnih kompetencija – kompetencijski pristup 

Nastavni predmet Nauka o ishrani pruža brojne mogućnosti za razvoj ključnih kompetencija učenika kroz 
integraciju znanja, vještina i stavova koji doprinose njihovom cjelovitom razvoju. Kroz teme koje se odnose 
na pravilnu prehranu, poremećaje u ishrani, dijetoterapiju i specifične nutritivne potrebe različitih 
populacijskih grupa, učenici razvijaju kompetencije za cjeloživotno učenje, ličnu i socijalnu odgovornost, te 
kompetencije za zdrav život. Odgojno djelovanje ovog nastavnog predmeta ogleda se u podizanju svijesti o 
važnosti odgovornog odnosa prema vlastitom zdravlju, ali i zdravlju drugih. Učenici razvijaju empatiju i 
toleranciju, naročito prilikom izučavanja individualnih potreba pojedinaca (bolesni, djeca, starije osobe) i 
izazova vezanih uz poremećaje u ishrani. Kroz timski rad i praktične zadatke (npr. izrada prehrambenih 
planova, analiza prehrambenih navika), učenici jačaju komunikacijske i socijalne vještine, kao i digitalne 
kompetencije kroz korištenje aplikacija za analizu ishrane. Kompetencijski pristup podrazumijeva 
usmjerenost ka rješavanju stvarnih problema, donošenju odluka temeljenih na znanju i razvijanju kritičkog 
mišljenja. Učenici se osposobljavaju da prepoznaju pogrešne prehrambene obrasce u zajednici, predlože 
mjere prevencije te edukativno djeluju u svom okruženju, čime se potiče aktivno građanstvo i održivi razvoj. 
Na taj način, nastavni predmet Nauka o ishrani doprinosi ne samo stručnom osposobljavanju učenika, već i 
njihovom odgoju za odgovorne, informisane i osjetljive članove zajednice. 

Nastavni predmet Nauka o ishrani pruža priliku za oblikovanje svijesti o važnosti pravilne ishrane i njenom 

uticaju na zdravlje kod učenika srednjih škola. Osnovni cilj nastave nije samo prenošenje činjenica, već razvoj 

sposobnosti učenika da primjene stečeno znanje u svakodnevnom životu i donesu odgovorne prehrambene 

odluke koje utiču na njihovo zdravlje i zdravlje zajednice. Pristup učenju i podučavanju u ovom nastavnom 

predmetu usmjeren je na aktivnu participaciju učenika i razvijanje njihovih kritičkih i analitičkih vještina. Kroz 

različite metode podučavanja, uključujući interaktivne praktične zadatke, projekte i diskusije, nastojimo 

učenicima omogućiti da steknu ne samo teorijsko, već i praktično razumijevanje principa ishrane. Na primjer, 

učenici mogu analizirati prehrambene navike, interpretirati deklaracije na prehrambenim proizvodima, 

prepoznavati specifične prehrambene potrebe različitih populacijskih grupa (kao što su djeca, trudnice, 

sportisti i stariji ljudi) i kreirati prehrambene planove koji odgovaraju tim potrebama. Osim toga, učenici se 

podučavaju kako da prepoznaju poremećaje u ishrani poput pretilosti, anoreksije ili bulimije, te kako da 

razvijaju mjere prevencije i intervencije u zajednici. Time se ne samo povećava njihova zdravstvena pismenost, 

već se doprinosi i širem obrazovanju o važnosti odgovornog ponašanja prema vlastitom zdravlju i zdravlju 

drugih. Nastava se nastoji učiniti relevantnom i povezati je sa svakodnevnim životom učenika, kako bi im 

pomogla da razviju odgovorne prehrambene navike. Kompetencijski pristup u podučavanju omogućuje 

učenicima da prepoznaju i primijene stečena znanja u rješavanju konkretnih problema. Na primjer, učenici 

mogu analizirati i prepoznati nutritivne vrijednosti različitih vrsta hrane, kreirati jelovnike za specifične 

prehrambene potrebe ili osmisliti strategije za promociju zdravih prehrambenih navika u društvu. Učenici se 

podučavaju da koriste naučne metode za procjenu nutritivnih potreba, što uključuje upotrebu različitih 

aplikacija, alata i resursa za analizu ishrane, što ujedno jača njihove digitalne kompetencije. Kroz 

interdisciplinarni pristup, koji povezuje znanje iz biologije, hemije, fiziologije i ekologije, učenici razvijaju 

sposobnost da sagledaju širi kontekst prehrane i njenog uticaja na zdravlje. Također, povezivanje s nastavnim 

predmetima kao što je Matematika omogućava učenicima da bolje razumiju kalorijske vrijednosti hrane, 

energetske bilanse i izračune potrebnih količina nutrijenata. Ovaj integrisani pristup omogućava učenicima da 

steknu holistički uvid u temu ishrane, razvijajući sposobnost za donošenje informisanih odluka u vezi sa svojom 

prehranom i zdravljem. S obzirom na društvene izazove poput povećane prevalencije pretilosti, nezdravih 

prehrambenih navika i dezinformacija o dijetama, nastavni predmet Nauka o ishrani igra ključnu ulogu u 

oblikovanju zdravih životnih navika kod učenika. Učenici se podučavaju kako da prepoznaju i evaluiraju 

informacije koje dolaze iz medija, društvenih mreža ili od drugih izvora, razvijajući kritičko mišljenje o 

prehrambenim informacijama koje često mogu biti netačne ili zbunjujuće. Kroz ovakvu obuku, učenici se ne 

samo osposobljavaju za donošenje racionalnih prehrambenih odluka, već postaju i odgovorni građani koji 

mogu uticati na svoje okruženje promovisanjem zdravih životnih stilova. Jedna od ključnih komponenti učenja 

u ovom nastavnom predmetu je razvoj vještina koje omogućavaju učenicima da primjene teorijska znanja u 

svakodnevnim situacijama. Tako se od učenika očekuje da, ne samo usvoje teorijske osnove pravilne ishrane, 

već i da te osnove primjene u kreiranju dijetalnih planova, analiziranju prehrambenih navika i procjeni 

nutritivnih vrijednosti hrane u njihovom okruženju. Nastavnici podstiču učenike da istražuju teme koje su im 

interesantne i relevantne za njihovu svakodnevnu ishranu, te da kreiraju projekte i zadatke koji mogu imati 

direktne koristi za njihovo zdravlje i zdravlje zajednice. Pored toga, naglasak na održivosti ishrane uključuje 

učenje o ekološkim aspektima proizvodnje hrane, ulogu hrane u zaštiti okoliša i odgovorno ponašanje u vezi 

sa korištenjem resursa hrane. Ovaj aspekt podučavanja potiče učenike da razmišljaju o dugoročnim 

posljedicama svojih prehrambenih izbora, ne samo za svoje zdravlje, već i za zdravlje planete. 

U konačnici, cilj učenja i podučavanja u ovom nastavnom predmetu nije samo prijenos znanja, već razvijanje 

ključnih kompetencija koje učenicima omogućuju da postanu odgovorni, informisani i kritički osposobljeni 

pojedinci. Kroz ovaj pristup, učenici stiču vještine koje će im pomoći ne samo u njihovom obrazovanju, nego i 

PK5 – Učenje i podučavanje 

u životu, od donošenja svakodnevnih odluka o ishrani, do aktivnog učešća u društvu kao zdravih i odgovornih 

građana.  

Vrednovanje je ključna komponenta obrazovnog procesa koja omogućava praćenje napretka učenika, 
procjenu postignuća, kao i prepoznavanje oblasti koje zahtijevaju dodatnu pažnju i rad. U okviru nastavnog 
predmeta Nauka o ishrani, vrednovanje ima višestruku funkciju: ne samo da procjenjuje stečena znanja i 
vještine učenika, već i pomaže nastavnicima i učenicima da razvijaju ključne kompetencije potrebne za 
razumijevanje i primjenu principa pravilne ishrane u svakodnevnom životu. Vrednovanje treba biti dosljedno, 
pravedno i jasno povezano s ciljevima i ishodima učenja, pružajući učenicima kvalitetnu povratnu informaciju 
koja im omogućava daljnji napredak. Vrednovanje u okviru nastavnog predmeta Nauka o ishrani treba biti 
cjelovito i obuhvatiti sve aspekte učenikovog znanja, vještina, stavova i kompetencija. Osim teorijskih znanja 
iz oblasti ishrane i zdravlja, vrednuje se i praktična primjena tih znanja u stvarnim životnim situacijama, 
uključujući planiranje ishrane, razumijevanje dijetalnih režima, kao i sagledavanje ekoloških i etičkih aspekata 
ishrane. Učenici ne bi trebali biti vrednovani samo na osnovu reprodukcije činjenica, već i na osnovu njihove 
sposobnosti da promišljeno i odgovorno djeluju u kontekstu vlastitog i tuđeg zdravlja. 
U nastavnom predmetu Nauka o ishrani koriste se različiti oblici vrednovanja: 
 Formativno vrednovanje se provodi kontinuirano tokom nastavnog procesa, s ciljem praćenja i 
usmjeravanja učenikovog napretka. Uključuje kratke provjere znanja, diskusije, opažanja, radne zadatke, 
studije slučaja, prezentacije i refleksiju. Učenicima se pružaju redovne povratne informacije koje im pomažu u 
prepoznavanju jakih strana i područja za poboljšanje; 
 Sumativno vrednovanje se provodi na kraju nastavne cjeline, aktivnosti ili školske godine, kako bi se 
utvrdio stepen ostvarenosti ishoda učenja. Obuhvata pisane provjere znanja (testovi, eseji), praktične radove, 
projektne zadatke i prezentacije ali i usmene odgovore; 
 Samoevaluacija i vršnjačko vrednovanje podstiču učenike na samoprocjenu i razvoj kritičkog mišljenja. 
Samoevaluacija uključuje vođenje dnevnika učenja, ispunjavanje kontrolnih lista i refleksivnih upitnika, dok 
vršnjačko vrednovanje podrazumijeva međusobnu procjenu rada u paru ili grupi uz jasno definisane kriterije; 
 Praktično vrednovanje ima posebno važnu ulogu u ovom nastavnom predmetu, jer se velik dio ishoda 
učenja odnosi na konkretnu primjenu znanja u svakodnevnom životu. Vrednuje se sposobnost učenika da 
planira jelovnik, analizira prehrambene navike, prepoznaje nutritivne vrijednosti namirnica te oblikuje dijetne 
režime u skladu s posebnim potrebama korisnika. 
Vrednovanje u nastavnom predmetu Nauka o ishrani mora biti jasno, dosljedno i zasnovano na kriterijima koji 

su u skladu s definisanim ishodima učenja. Učenici se vrednuju na osnovu njihovog razumijevanja osnovnih 

pojmova iz oblasti ishrane, uključujući sposobnost prepoznavanja i objašnjavanja hranjivih tvari, njihovih 

funkcija i izvora. Posebna pažnja posvećuje se praktičnoj primjeni znanja odnosno vrednuje se koliko su učenici 

sposobni oblikovati plan ishrane, analizirati jelovnike i donositi promišljene zaključke. Također, važno je 

procijeniti koliko učenici razvijaju kritičko mišljenje kroz preispitivanje vlastitih prehrambenih navika i 

argumentovano iznošenje stavova o ishrani i zdravlju. U okviru vrednovanja cijeni se i njihova sposobnost jasne 

i učinkovite komunikacije, kako u pisanoj, tako i u usmenoj formi, kao i spremnost na saradnju u timskom radu 

i prezentacijama. Pored toga, od učenika se očekuje da pokažu etičnost i odgovornost, uvažavajući principe 

održivog razvoja, zdravog načina života te različitih prehrambenih potreba i izbora. Neizostavan dio svakog 

kvalitetnog vrednovanja je povratna informacija. Ona mora biti pravovremena, jasna i konstruktivna, 

usmjerena na konkretne aspekte učenikovog rada i napretka. Kroz takvu povratnu informaciju, učenici mogu 

bolje razumjeti svoje greške, sagledati vlastiti napredak i razviti strategije za daljnje unapređenje znanja i 

vještina. Vrednovanje u nastavnom predmetu Nauka o ishrani treba biti sveobuhvatno, pravedno i razvojno 

orijentirano. Njegova svrha nije samo ocjenjivanje, već i poticanje učenika na aktivno učenje, razvijanje 

odgovornog odnosa prema vlastitom zdravlju i životnoj sredini, kao i usvajanje kompetencija koje će im koristiti 

u profesionalnom i privatnom životu. 

 

PK6 – Vrednovanje u predmetnom kurikulumu 


